
“14 urterekin hasi nintzen 
eskriman, Udalak eskainitako 
ikastaroei esker” 
Maria Ascasso erreferentzia handia da euskal eskriman zein estatu-mailakoan. 33 urte ditu, dena 
irabazi du Araban eta EAEn, eta estatu-mailako hamar onenen artean kokatu da. Munduko Eskrima 
Kopan lehiatu den lehenengo arabarra da.

Udalaren kirol-eskaintza zabalari esker, kirol asko eza-
gutu daitezke publiko orokorrarentzat ezezagunak edo 
ikusgarritasun gutxikoak direnak. Duela 19 urte, Maria 
Ascasso gaztea “jakin-min hutsagatik” hurbildu zen 
eskrimara lehen aldiz, Hegoalde gizarte-etxean eskai-
nitako ikastaro bati esker. Gasteiztarrak ez zuen inoiz 
pentsatuko bere pasio eta bizimodu bihurtuko zenik. 
“Hasiera-hasieratik harrapatu ninduen. Udal-ikastaroek 
aukera eskaintzen dute ezezagunak diren diziplinak 

deskubritzeko, horixe izan zen nire kasua. Urteak pasa 
dira, eta gaur egun goi-mailan lehiatzen eta entrena-
tzen jarraitzen dut, baita arbitratzen ere. Nire bizimo-
dua da”, aitortu du.

“Ezpata, florete edo antzeko arma batekin defenda-
tzeko eta erasotzeko artea”. da eskrima. Gaur egun, 
entretenimendurako eta lehiarako kirola da, baina 
jatorrizko arauak eta teknikak mantentzen ditu 
dueluetan ezpata eraginkortasunez maneiatzeko. 
Atenasen, 1896. urtean, lehenengo Olinpiar Joko 
modernoetan lehiatu ziren bederatzi kiroletako bat 
da. Pierre Coubertin baroia, jokoen bultzatzailea, es-
krimalaria zen, eta zalantza izpirik gabe sartu zituen 
florete eta sable bidezko lehiaketak. Kirolaren izena 
gaztelaniazko esgrimir (hartu, maneiatu) aditzetik 
dator, eta aditz hori, berriz, skermjan aditz germa-
nikotik (konpondu, babestu). Lehikakideei tiratzaile 
esaten zaie. Armak tiratzaile bat “ukitzen” duenean, 
aurkariak puntu bat lortzen du.



Lehiatzeko nahia berehala piztu zitzaion Maria Ascas-
sori. Kirol horrek sortutako maiteminak jarraipena izan 
zuen: lehenbizi, antzinako eskrima klub batean, eta, 
ondoren, CEGA eskrima klubean. Azken horretan gara-
tu da kirolari gisa, eta presidente ere izan da, zenbait 
urtez. “Hasieran hiru neska geunden. Urteak igaro aha-
la, lehiakide gehiago batu dira eta harrobia sortu dugu, 
eta ikasleak ere badaude, 80 bazkidetik gora. Ondo 
egindako lanaren emaitza da, eta Espainiako eskri-
ma-instalazio onenetakoa izatearena ere bai”, azaldu 
du. 2015ean inauguratu zen Salburuko gizarte-etxeko 
eskrima-aretoaz ari da. 

Aretoak 468 metro koadro ditu, kirol-kautxuzko zoru 
bat eta zortzi eskrima-pista. Bertan eskaintzen dira 
hiru hileko udal-ikastaroak. “Poz-pozik gaude. Insta-
lazio honek handitzen lagundu digu. Espazio zabala 
daukagu, zortzi pista, aparatu elektrikoak eta materia-
la gordetzeko biltegia”. Ascasso, lehiatzeaz gain, ikas-
taro horien monitore da: “Udal-ikastaroetan, Udalak 
jartzen du material guztia: ezpatak, aurpegi-babesak, 
jakak eta pistan konektatzeko pasanteak”, azaldu du. 

Palmares zabal eta arrakastatsuan, Euskadiko eta Ara-
bako txapeldun-tituluak ditu tiratzaile arabarrak, eta 

estatuko hamar onenen artean ere sailkatu da. Horri 
esker, nazioartean lehiatu du, eta Munduko Koparen 
hitzordu garrantzitsuenetan egon den lehen arabarra 
da. Mundu osotik bidaiatu du, baina joan-etorriak or-
daintzeko sakrifizio pertsonal eta ekonomikoak egin 
behar dira, eta ondorioz ezin izan du, besteak beste, 
Txina eta Habanako nazioarteko txapelketa entzu-
tetsuetan lehiatu. “Gure poltsikotik ordaintzen dugu 
dena. Arabako federazioaren laguntza txiki bat jaso 
genuen, baina ez zen nahikoa bidaia horiek ordaintze-
ko. Sakrifizio guztiak gorabehera, oraindik ere merezi 
duela uste dut, benetan maite dudan kirola baita. En-
trenatzen eta lehiatzen dudan egun bakoitza erronka 
bat da”, adierazi du.

2013az geroztik arbitro ere aritzen da, eta alderdi hori abe-
rasgarria zaio maila pertsonalean zein kirolaren ikuspegitik. 
“Horri esker eskrima beste ikuspuntu batetik ikus dezaket, 
eta kirolean arbitroekiko errespetua zer garrantzitsua den 
ikasten eta barneratzen jarraitu ere. Balioak, diziplina eta 
sakrifizioa ematen dizkizu eskrimak, eta aurkari zein arbi-
troekiko errespetua”, adierazi du.

Bere ametsa EAEn goi-errendimenduko zentro bat egotea 
da, “atzetik datozenei bidea errazteko”. Edonola ere, ame-
tsei dagokienez esan daiteke Maria Ascassok soberan bete 
dituela bereak, izen handiko kirolaria baita Arabako, Euska-
diko eta estatuko eskriman. 

